
FERMERLAR KOOPERATSIYASI VA 
XALQARO BOZORLARGA KIRISH: O‘TISH 
DAVRI IQTISODIYOTIDAN XULQ-ATVOR, 

DEMOGRAFIK VA INSTITUTSIONAL NUQTAI 
NAZARLAR

Tursunqulov G‘olib Shavkat o‘g‘li 
Samarqand agroinnovatsiyalar va tadqiqotlar instituti doktoranti.

Annotatsiya. Xalqaro qishloq xo‘jaligi bozorlari fermerlar uchun yuqori daromad olish, qo‘shimcha qiymat yaratish hamda 
ishlab chiqarishni modernizatsiya qilish imkoniyatlarini taqdim etadi. Biroq kichik va o‘rta fermer xo‘jaliklarining ushbu 
bozorlarga chiqishi sifat standartlariga rioya qilish talablari, moliyaviy cheklovlar, ishlab chiqarish hajmining yetarli emasligi 
hamda institutsional imkoniyatlarning sustligi sababli hanuzgacha cheklanganligicha qolmoqda.

Mazkur maqolada fermerlar kooperatsiyasining xalqaro bozorlarga chiqishdagi roli fermerlar xulq-atvori, xalqaro 
bozorlarning o‘ziga xos xususiyatlari, ishlab chiqaruvchilarning demografik omillari hamda institutsional qo‘llab-quvvatlash 
mexanizmlari nuqtayi nazaridan monografik tahlil qilinadi. Tadqiqot kollektiv harakat nazariyasi va yuqori qiymatli 
bozorlar bo‘yicha so‘nggi empirik tadqiqotlar natijalariga tayangan holda, fermerlar kooperatsiyasi xalqaro bozorlarga 
integratsiyalashuv jarayonida ixtiyoriy tashkiliy shakl emas, balki zarur tarkibiy birlashma ekanligini ko‘rsatadi.

Olingan natijalar kooperativlarni rivojlantirish hamda davlat tomonidan maqsadli institutsional qo‘llab-quvvatlash 
mexanizmlarini kuchaytirish fermerlarning global qiymat zanjirlarida ishtirokini kengaytirishda muhim ahamiyat kasb 
etishini tasdiqlaydi.

Kalit soʻzlar: fermerlar kooperatsiyasi; xalqaro bozorlar; kollektiv harakat; kichik fermerlar; institutsional qo‘llab-quvvatlash; 
eksport; qishloq xo‘jaligi rivoji.
Abstract. International agricultural markets offer farmers opportunities for higher income, value creation, and production 
modernization. However, access to these markets by small and medium-sized farms remains limited by quality standards, 
financial constraints, insufficient production volumes, and weak institutional capacity. This article provides a monographic 
analysis of the role of farmers’ cooperatives in accessing international markets from the perspective of farmer behavior, 
international market characteristics, producer demographics, and institutional support mechanisms. Drawing on the 
theory of collective action and recent empirical research on high-value markets, the study demonstrates that farmers’ 
cooperatives are not a voluntary organizational form but rather a structural integration in the process of integrating into 
international markets. The results suggest that the development of cooperatives and targeted institutional support from 
the state are essential for expanding farmers’ participation in global value chains.

Key words: farmers’ cooperatives; international markets; collective action; small farmers; institutional support; export; 
agricultural development.
Аннотация. Международные аграрные рынки предоставляют фермерам возможности получения более высоких 
доходов, создания добавленной стоимости и модернизации производства. Однако доступ малых и средних 
фермерских хозяйств к этим рынкам остаётся ограниченным вследствие жёстких требований к качеству продукции, 
финансовых ограничений, недостаточных объёмов производства и слабого институционального потенциала. В 
статье представлен монографический анализ роли фермерских кооперативов в выходе на международные рынки 
с точки зрения поведения фермеров, особенностей международных рынков, демографических характеристик 
производителей и механизмов институциональной поддержки. Опираясь на теорию коллективных действий и 
результаты последних эмпирических исследований рынков с высокой добавленной стоимостью, автор показывает, 
что фермерские кооперативы в процессе интеграции в международные рынки выступают не как добровольная 
организационная форма, а как необходимое структурное объединение. Полученные результаты свидетельствуют 
о том, что развитие кооперативов и целевая институциональная поддержка со стороны государства имеют 
ключевое значение для расширения участия фермеров в глобальных цепочках создания стоимости.

Ключевые слова: фермерские кооперативы; международные рынки; коллективные действия; малые фермеры; 
институциональная поддержка; экспорт; развитие сельского хозяйства.

K I R I S H
So‘nggi o‘n yilliklarda qishloq xo‘jaligi mahsulotlariga bo‘lgan xalqaro talabning izchil ortib borishi kichik 

va o‘rta fermer xo‘jaliklari uchun yangi iqtisodiy imkoniyatlarni yuzaga keltirmoqda. Xalqaro bozorlarga 
integratsiyalashuv yuqori narxlar, barqaror talab, qo‘shimcha qiymat yaratish hamda ishlab chiqarishni 
modernizatsiya qilish imkonini beradi [1]. Biroq ushbu bozorlarga kirish qat’iy sifat standartlari, sertifikatlash 
talablari, yetkazib berishning uzluksizligi hamda moliyaviy barqarorlikni taqozo etgani sababli individual 
fermerlar uchun jiddiy institutsional va iqtisodiy to‘siqlarni keltirib chiqarmoqda. Shu bois rivojlanayotgan 
va o‘tish davridagi iqtisodiyotlarda kichik fermerlarning xalqaro hamda yuqori qiymatli bozorlardagi ishtiroki 
hanuzgacha cheklanganligicha qolmoqda.

Xalqaro tashkilotlar tomonidan olib borilgan tahlillar mazkur muammoning dolzarbligini tasdiqlaydi. Jahon 
Banki ma’lumotlariga ko‘ra, kichik fermer xo‘jaliklarini kooperatsiya asosida birlashtirish mahsulot sifati va ishlab 
chiqarish intizomini oshirish, shuningdek, eksport imkoniyatlarini kengaytirishda muhim vosita hisoblanadi. BMT 
Oziq-ovqat va qishloq xo‘jaligi tashkiloti (FAO) tadqiqotlari esa fermerlar kooperatsiyasi xalqaro bozorlarda 
raqobatbardoshlikni oshirish orqali oziq-ovqat xavfsizligini ta’minlashda muhim rol o‘ynashini ko‘rsatadi [2]. 
Jahon miqyosida kuzatilayotgan ushbu tendensiyalar kooperatsiyaning nafaqat ijtimoiy, balki makroiqtisodiy 
o‘sishga qo‘shayotgan hissasini ham yaqqol namoyon etmoqda.

O‘zbekiston iqtisodiyoti uchun qishloq xo‘jaligi strategik ahamiyatga ega bo‘lib, yalpi ichki mahsulotning 
qariyb 25 foizini hamda bandlikning 30 foizdan ortig‘ini ta’minlaydi [3]. Shunga qaramay, qishloq xo‘jaligi 
mahsulotlarining mamlakat eksportidagi ulushi taxminan 8 foizni tashkil etib, asosan meva-sabzavot va 
to‘qimachilik mahsulotlariga to‘g‘ri keladi [4]. Taqqoslash uchun, rivojlangan davlatlarda, jumladan AQSh va 
Niderlandiyada qishloq xo‘jaligi mahsulotlarining umumiy eksportdagi ulushi 15-20 foiz atrofida bo‘lib, bu 
natijalarga ko‘p jihatdan fermerlar kooperatsiyasi orqali xalqaro bozorlarga samarali integratsiyalashuv hisobiga 
erishilgan [5]. Mazkur farq O‘zbekiston uchun mavjud eksport salohiyatidan to‘liq foydalanilmayotganini hamda 
bu jarayonda fermerlar kooperatsiyasining roli yetarli darajada ishga solinmaganini ko‘rsatadi.

Ushbu masalaning dolzarbligi O‘zbekistonning Jahon savdo tashkilotiga (JST) a’zo bo‘lish jarayoni bilan 
yanada ortib bormoqda. JSTga a’zo bo‘lish fermerlardan xalqaro savdo qoidalariga mos ishlab chiqarish, 
mahsulot sifatini oshirish hamda sertifikatlash tizimlarini joriy etishni talab qiladi [6]. Mazkur talablar individual 
fermerlar uchun murakkab va xarajat talab qiluvchi jarayon bo‘lib, ularni mustaqil ravishda amalga oshirish 
imkoniyatlari cheklangan. Shu nuqtayi nazardan, fermerlar kooperatsiyasi xalqaro standartlarga moslashish, 
sertifikatlash xarajatlarini kamaytirish hamda eksport hajmini oshirishda muhim institutsional mexanizm sifatida 
namoyon bo‘ladi. O‘zbekiston JSTga a’zo bo‘lgan sharoitda kooperatsiya fermerlarning xalqaro bozorlarga 
chiqishidagi asosiy vositalardan biriga aylanishi kutilmoqda [7].

Amaliyot shuni ko‘rsatadiki, O‘zbekistonda fermerlar kooperatsiyasining yetarli darajada rivojlanmaganligi 
qator tizimli muammolarni keltirib chiqarmoqda. Kooperativlarning yetarlicha jipslashmaganligi sababli mahsulot 
sifati va hajmini xalqaro talablar darajasida barqaror ta’minlash murakkablashmoqda. Natijada fermerlar mustaqil 
faoliyat yuritishga majbur bo‘lib, ishlab chiqarish, saqlash, marketing va eksport jarayonlarining barchasini 
o‘z zimmasiga olmoqda. Bundan tashqari, kooperatsiyani tashkil etish va boshqarish bo‘yicha tajribaning 
yetishmasligi fermerlarning xalqaro standartlarga javob beruvchi mahsulot ishlab chiqarish va eksport qilish 
imkoniyatlarini yanada cheklamoqda.

Shuningdek, kooperatsiya asosida birgalikda savdo va marketing strategiyalarini ishlab chiqishning 
sust rivojlanganligi ham fermerlarning xalqaro bozorlarga kirishiga to‘sqinlik qilmoqda. Natijada O‘zbekiston 
fermer xo‘jaliklarining tashqi bozorlardagi ishtiroki past darajada qolib, ularning daromadlari yetarli darajada 
oshmayapti. Shu bois fermerlarning xalqaro bozorlarga kirishini kengaytirish va daromadlarini oshirishda 
kooperatsiyani takomillashtirishga qaratilgan ilmiy asoslangan taklif va tavsiyalar ishlab chiqish alohida dolzarb 
ahamiyat kasb etadi.

Mazkur tadqiqot O‘zbekiston Respublikasining qishloq xo‘jaligini rivojlantirishga qaratilgan normativ-
huquqiy hujjatlar, jumladan “Fermer xo‘jaliklarini qo‘llab-quvvatlash va rivojlantirish to‘g‘risida”gi Qonun, 
2017-2026-yillarga mo‘ljallangan Prezident farmonlari hamda meva-sabzavotchilikda kooperatsiyani 
rivojlantirishga oid qarorlarda belgilangan vazifalar ijrosiga ilmiy-amaliy jihatdan xizmat qiladi. Shu asosda, 
maqolaning maqsadi fermerlar kooperatsiyasining xalqaro bozorlarga chiqishdagi ahamiyatini fermerlar xulq-
atvori, xalqaro bozorlarning xususiyatlari, ishlab chiqaruvchilar demografiyasi hamda institutsional qo‘llab-
quvvatlash mexanizmlarini integratsiyalashgan holda monografik tahlil qilishdan iboratdir.

M A V Z U G A  O I D  A D A B I Y O T L A R  S H A R H I 
Fermerlarning xalqaro bozorlarga chiqishi qishloq xo‘jaligi va rivojlanish iqtisodiyoti adabiyotlarida muhim 

tadqiqot yo‘nalishlaridan biri hisoblanadi. Barrett (2008) hamda Reardon va Timmer (2012) ta’kidlashicha, 
yuqori qiymatli va xalqaro bozorlarga integratsiya fermerlar daromadini oshirish, ishlab chiqarish samaradorligini 
yaxshilash hamda qishloq hududlarida barqaror iqtisodiy o‘sishni ta’minlash imkonini beradi. Shu bilan birga, 
mazkur mualliflar kichik fermer xo‘jaliklari uchun xalqaro bozorlar yuqori tranzaksion xarajatlar, qat’iy sifat 
standartlari va institutsional cheklovlar bilan tavsiflanishini qayd etadilar. Ayniqsa, rivojlanayotgan mamlakatlarda 
ushbu omillar kichik fermerlarning bozorga kirish imkoniyatlarini keskin cheklashi ta’kidlanadi.

Fermerlar kooperatsiyasining nazariy asoslari kollektiv harakat nazariyasiga borib taqaladi. Olson (1965) 
kollektiv manfaatlarga erishish individual harakatlar orqali samarasiz bo‘lishini, jamoaviy institutlar esa umumiy 
muammolarni hal etishda muhim rol o‘ynashini ilmiy jihatdan asoslab bergan. Ushbu yondashuv keyinchalik 
qishloq xo‘jaligi kooperatsiyalari tahlilida keng qo‘llanila boshlandi. Markelova, Meinzen-Dick, Hellin va 
Dohrn (2009) fermerlar kooperatsiyasi ishlab chiqarish, marketing va muzokara jarayonlarida fermerlarning 
bozor kuchini oshirishini ta’kidlab, kooperativlarni kichik fermerlarning xalqaro qiymat zanjirlarida ishtirokini 
ta’minlovchi asosiy institutsional mexanizm sifatida baholaydi.

Tranzaksion xarajatlar nazariyasiga asoslangan tadqiqotlar ham kooperatsiyaning ahamiyatini tasdiqlaydi. 
Williamson (1985) bozorlarda axborot almashinuvi, monitoring va shartnomalar bilan bog‘liq xarajatlarning 
muhimligini ko‘rsatgan. Ushbu yondashuvni qishloq xo‘jaligiga tatbiq etgan Key, Sadoulet va de Janvry (2000) 
kichik fermerlar uchun xalqaro bozorlarda individual ishtirok iqtisodiy jihatdan samarasiz ekanini asoslab 
beradi. Fischer va Qaim (2012) esa fermerlar kooperatsiyasi tranzaksion, sertifikatlash va logistika xarajatlarini 
birgalikda qoplash orqali eksport imkoniyatlarini sezilarli darajada kengaytirishini empirik jihatdan isbotlagan.

Empirik tadqiqotlar fermerlar kooperatsiyasining xalqaro bozorlarga kirish imkoniyatlarini oshirishini 
ko‘rsatadi. Bernard va Spielman (2009), Wollni va Zeller (2007) Afrika va Osiyo mamlakatlari misolida 
kooperativlarga a’zo fermerlarning bozorga chiqish ehtimoli yuqoriligini aniqlagan. Abate, Francesconi va 
Getnet (2014) Efiopiya misolida kooperatsiya fermerlar daromadini oshirish va bozor risklarini kamaytirishda 
muhim rol o‘ynashini ko‘rsatadi. Ushbu natijalar kooperativlarning nafaqat iqtisodiy, balki ijtimoiy barqarorlikka 
ham hissa qo‘shishini anglatadi.

Fermerlarning xulq-atvori ham xalqaro bozorlarga chiqishda muhim omil sifatida e’tirof etiladi. Bellemare 
(2012) hamda Narayanan (2014) fermerlarning riskdan qochish xulqi, axborot yetishmasligi va bozorga nisbatan 
ishonchsizlik eksport qarorlarini cheklashini ta’kidlaydi. Shu bilan birga, Ito, Bao va Su (2012) kooperativlar orqali 
bilim almashinuvi va kollektiv tajriba fermerlarning bozor xulq-atvorini ijobiy tomonga o‘zgartirishini ko‘rsatadi.

Shuningdek, ishlab chiqaruvchilarning demografik xususiyatlari ham muhim tushuntiruvchi omil sifatida 
ko‘riladi. Abdul-Rahman va Abdulai (2018) yosh, ta’lim darajasi hamda xo‘jalik hajmi fermerlarning bozorga 
chiqish ehtimoliga sezilarli ta’sir ko‘rsatishini aniqlagan. Ularning xulosalariga ko‘ra, kooperatsiya demografik 
tafovutlardan kelib chiqadigan cheklovlarni yumshatishga xizmat qiladi.

Institutsional qo‘llab-quvvatlash masalasi ham adabiyotlarda alohida urg‘u bilan yoritilgan. Jahon Banki 
(2017) va FAO (2019) hisobotlariga ko‘ra, davlat tomonidan kreditlash, sertifikatlash va eksport infratuzilmasini 
rivojlantirish fermerlar kooperatsiyasining samaradorligini sezilarli darajada oshiradi. Staatz (1987) institutsional 
muhitning barqarorligi kooperativlarning uzoq muddatli muvaffaqiyati uchun hal qiluvchi ahamiyatga ega ekanini 
ilmiy jihatdan asoslagan.

Shu bilan birga, mavjud adabiyotlarda ilmiy bo‘shliq saqlanib qolmoqda. Aksariyat empirik tadqiqotlar 
Afrika va Janubi-Sharqiy Osiyo mamlakatlariga qaratilgan bo‘lib, Markaziy Osiyo, xususan O‘zbekiston 
sharoitida fermerlar kooperatsiyasining xalqaro bozorlarga chiqishdagi roli yetarlicha o‘rganilmagan. Bundan 
tashqari, fermerlar xulq-atvori, bozor xususiyatlari, demografik omillar va institutsional qo‘llab-quvvatlashning 
integratsiyalashgan tahlili kam uchraydi.

T A D Q I Q O T  M E T O D O L O G I YA S I
Mazkur tadqiqot fermerlar kooperatsiyasining xalqaro bozorlarga chiqishdagi rolini baholashga qaratilgan 

bo‘lib, u kollektiv harakat nazariyasi (Olson, 1965) va tranzaksion xarajatlar nazariyasiga (Williamson, 1985) 
tayangan holda shakllantirildi. Ushbu nazariy yondashuvlar fermer xo‘jaliklarining xalqaro bozorlarga individual 
tarzda chiqishida yuzaga keladigan iqtisodiy va institutsional muammolarni aniqlash hamda kooperatsiya orqali 
ushbu to‘siqlarni bartaraf etish mexanizmlarini izohlash imkonini beradi.

Tadqiqotda monografik tahlil, kontent tahlil va qiyosiy tahlil usullaridan foydalanildi. Ilmiy adabiyotlar tahlili 

orqali fermerlar kooperatsiyasining nazariy va empirik asoslari tizimlashtirildi. Shuningdek, xalqaro 
tashkilotlar (Jahon Banki, FAO) hisobotlari hamda avvalgi empirik tadqiqotlar natijalari solishtirma tahlil qilindi. 
Tadqiqot metodologiyasi fermerlar xulq-atvori, xalqaro bozorlarning xususiyatlari, ishlab chiqaruvchilarning 
demografik omillari va institutsional qo‘llab-quvvatlash mexanizmlarini o‘zaro bog‘liq holda tahlil qilishga 
yo‘naltirildi.

Mazkur yondashuv O‘zbekiston sharoitida fermerlar kooperatsiyasining xalqaro bozorlarga chiqishdagi 
ahamiyatini kompleks baholash va mavjud ilmiy bo‘shliqni to‘ldirish imkonini beradi.

T A H L I L  V A  N A T I J A L A R
Fermerlarning xalqaro bozorlarga chiqishi murakkab va ko‘p bosqichli jarayon bo‘lib, u yuqori sifat talablari, 

barqaror yetkazib berish hajmi, sertifikatlash, logistika hamda marketing kabi omillarni o‘z ichiga oladi. Bunday 
sharoitda yakka tartibdagi fermerlarning xalqaro savdo zanjirlariga mustaqil ravishda kirishi deyarli imkonsiz 
bo‘lib, kooperatsiya muhim institutsional mexanizm sifatida namoyon bo‘ladi. Ushbu jarayonni izohlashda eng 
muhim nazariy yondashuvlardan biri kollektiv harakat nazariyasi hisoblanadi.

Kollektiv harakat nazariyasi Mancur Olson tomonidan ishlab chiqilgan bo‘lib, u jamoaviy manfaatlar mavjud 
bo‘lgan sharoitda individual ishtirokchilarning xatti-harakatlarini tushuntirib beradi [8]. Nazariyaga ko‘ra, agar 
erishiladigan foyda jamoaviy bo‘lsa, ya’ni undan barcha ishtirokchilar birdek foydalansa, biroq ushbu foydaga 
erishish xarajatlari individual tarzda qoplanishi lozim bo‘lsa, ayrim ishtirokchilar faol qatnashmaslikka moyil 
bo‘ladi. Ushbu holat “free rider” muammosi sifatida tanilgan.

Fermerlar kooperatsiyasi misolida, xalqaro bozorlarga chiqish natijasida olinadigan foyda, ya’ni yuqori 
narxlar va eksport daromadlarining oshishi barcha fermerlar uchun umumiy hisoblanadi. Biroq mazkur natijalarga 
erishish uchun talab etiladigan xarajatlar – jumladan, sertifikatlash talablariga rioya qilish, sifat standartlarini 
ta’minlash, a’zolik badallarini to‘lash hamda ishlab chiqarish intizomiga amal qilish – har bir fermer zimmasiga 
yuklanadi. Natijada ayrim fermerlar ushbu majburiyatlarni bajarmasdan turib, umumiy natijalardan foydalanishga 
intiladi. Bu esa kooperativ faoliyatining samaradorligini pasaytirib, eksport faoliyatining barqarorligiga salbiy 
ta’sir ko‘rsatadi.

Kollektiv harakat nazariyasiga ko‘ra, bunday muammolarni bartaraf etish uchun kooperatsiya o‘z-o‘zidan 
shakllanmaydi, balki uni institutsional jihatdan to‘g‘ri tashkil etish zarur. Xususan, kooperativ doirasida aniq 
qoidalar va majburiyatlar belgilanishi, a’zolik shartlari qat’iy bo‘lishi hamda sifat va hajm talablariga rioya 
etilmagan taqdirda javobgarlik mexanizmlari joriy etilishi lozim. Shuningdek, faqat kooperativ a’zolariga 
beriladigan rag‘batlar – eksportdan olingan daromaddan bonuslar, subsidiyalar, texnologik va maslahat 
xizmatlari – fermerlarning faol ishtirokini kuchaytiradi.

O‘zbekiston sharoitida mazkur nazariya alohida ahamiyatga ega. Mamlakatda fermer xo‘jaliklari asosan 
individual faoliyat yuritib, kooperatsiya tizimi yetarli darajada rivojlanmagan. Natijada ko‘plab kooperativlar 
rasmiy jihatdan mavjud bo‘lsa-da, ularning amaliy faoliyati sustligicha qolmoqda. Kollektiv harakat nazariyasi 
ushbu holatni individual va jamoaviy manfaatlar o‘rtasidagi nomuvofiqlik bilan izohlaydi hamda davlat tomonidan 
institutsional qo‘llab-quvvatlash va samarali boshqaruv mexanizmlarini kuchaytirish zarurligini asoslab beradi.

So‘nggi yillarda agrar iqtisodiyot sohasida olib borilgan tadqiqotlar, xususan, fermerlarning yuqori 
qiymatli (xalqaro) bozorlar, ayniqsa eksport yo‘nalishidagi zamonaviy bozorlarga chiqishida qator qiyinchiliklar 
mavjudligini ko‘rsatmoqda. Tadqiqot natijalariga ko‘ra, fermerlarning bozorga kirishidagi asosiy cheklovlar 
qatoriga yuqori sifatli ishlab chiqarish resurslarining yetishmasligi, samarali kooperativlarning mavjud emasligi 
hamda ekspluatatsion vositachilarning salbiy roli kiradi [9, 10].

Fermerlarning xalqaro bozorlarga chiqishidagi kooperatsiya darajasi fermerlar xulq-atvori, xalqaro 
bozorlarning xususiyatlari, qishloq xo‘jaligi mahsulotlarini ishlab chiqaruvchilarning demografik ko‘rsatkichlari 
hamda institutsional qo‘llab-quvvatlash mexanizmlariga bevosita bog‘liq (1-rasm).

Fermerlarning xalqaro bozorlarda ishtirok etish bo‘yicha qarorlari nafaqat iqtisodiy omillar, balki ularning 
xulq-atvori va subyektiv qarashlari bilan ham chambarchas bog‘liqdir. Ko‘plab fermerlar yangi bozorlar bilan 
bog‘liq risklardan qochib, an’anaviy mahalliy savdo kanallarida faoliyat yuritishni afzal ko‘radi. Xususan, 
sertifikatlash talablari, qat’iy sifat nazorati hamda shartnomaviy majburiyatlardan cho‘chish fermerlarning 
eksport bozorlariga kirishini cheklaydi. Shu bilan birga, bozor to‘g‘risidagi axborotlarning yetishmasligi va 
ishonchsizlik darajasining yuqoriligi fermerlarning innovatsion qarorlar qabul qilishiga to‘sqinlik qiladi. Ilmiy 
tadqiqotlar natijalari fermerlar xulq-atvorini o‘zgartirishda jamoaviy yondashuvlar, bilim almashinuvi hamda 
ishonchga asoslangan institutlarning muhim ahamiyatga ega ekanini ko‘rsatadi [11].

1-rasm. Fermerlarni xalaqaro bozorlarga chiqishida harakterli omillari va kutiladigan natijalari (nazariy 
metodologiya).

Xalqaro bozorlar mahsulot sifati, izchilligi, yetkazib berish barqarorligi hamda hujjatlashtirish darajasi 
bo‘yicha an’anaviy bozorlardan tubdan farq qiladi. Ayniqsa, oziq-ovqat xavfsizligi va ekologik talablar fermerlar 
uchun qo‘shimcha xarajatlarni keltirib chiqaradi. Shu bilan birga, xalqaro bozorlarda narxlarning nisbatan 
yuqoriligi hamda uzoq muddatli shartnomalar mavjudligi fermerlar uchun muhim rag‘bat omili hisoblanadi. 
Biroq ushbu imkoniyatlardan foydalanish individual fermerlar uchun murakkab bo‘lib, kooperatsiya xalqaro 
bozorlarning murakkab xususiyatlariga moslashishda muhim mexanizm sifatida namoyon bo‘ladi.

Xalqaro bozorlarda ishtirok etishga yosh fermerlar, nisbatan yuqori ta’lim darajasiga ega hamda bozorga 
yaqin hududlarda joylashgan xo‘jaliklar ko‘proq moyillik bildiradi. Aksincha, kam daromadli, uzoq hududlarda 
faoliyat yurituvchi va ishlab chiqarish tajribasi cheklangan fermerlar ko‘proq resurs va moliyaviy cheklovlarga 
duch keladi. Demografik farqlar fermerlarning qaysi to‘siqlarni muhim deb baholashida ham namoyon bo‘ladi: 
masalan, kam ta’minlangan fermerlar uchun kredit va ishlab chiqarish resurslariga kirish muammosi dolzarb 
bo‘lsa, nisbatan rivojlangan fermerlar uchun me’yoriy va sertifikatlash talablari asosiy cheklov sifatida namoyon 
bo‘ladi. Ushbu holat siyosiy choralar va kooperatsiya strategiyalarini segmentatsiyalangan yondashuv asosida 
ishlab chiqish zarurligini ko‘rsatadi.

Kredit resurslariga kirish imkoniyatlarini kengaytirish, sertifikatlash xarajatlarini qisman subsidiyalash, 
shuningdek, maslahat va trening xizmatlarini taqdim etish fermerlar duch kelayotgan qiyinchiliklarni sezilarli 
darajada kamaytiradi. Shu bilan birga, davlat tomonidan qo‘llab-quvvatlanadigan fermerlar kooperatsiyalari 
bozor infratuzilmasiga jamoaviy kirishni ta’minlab, individual tranzaksion xarajatlarni pasaytiradi. Tadqiqot 
natijalari shuni ko‘rsatadiki, institutsional qo‘llab-quvvatlash mavjud bo‘lgan sharoitda fermerlarning xalqaro 
bozorlarga xos risklarni qabul qilish darajasi oshadi va ularning yuqori qiymatli bozorlar ishtirokchisiga aylanish 
ehtimoli ortadi [12, 13].

Xalqaro bozorlarga chiqqan fermer xo‘jaliklari o‘z mahsulotlarini yuqori narxlarda sotish, kafolatlangan 
savdo bozorlariga ega bo‘lish, daromadlarini oshirish hamda ishlab chiqarishni xalqaro standartlar talablari 
asosida moslashtirish imkoniyatiga ega bo‘ladi.

Fermerlar kooperatsiyasi orqali xalqaro bozorlarga chiqish mahsulotni an’anaviy ichki bozorlarga 
nisbatan yuqoriroq narxlarda sotish imkonini yaratadi. Kooperativlar mahsulot hajmini birlashtirgan holda yirik 
eksportchilar va chakana savdo tarmoqlari bilan to‘g‘ridan-to‘g‘ri muzokaralar olib borishi mumkin bo‘lib, bu 
individual fermerlarga xos bo‘lgan past savdolashuv kuchini sezilarli darajada oshiradi. Natijada mahsulot narxi 
vositachilar tomonidan sun’iy ravishda pasaytirilmaydi va fermerlar qo‘shimcha qiymatning katta qismini o‘zida 
saqlab qoladi. Bu holat, ayniqsa, yuqori sifatli va sertifikatlangan qishloq xo‘jaligi mahsulotlari eksportida muhim 
ahamiyat kasb etadi.

Kooperatsiya fermerlarga faqat bitta ichki yoki mahalliy bozorga bog‘lanib qolmasdan, bir vaqtning o‘zida 
bir nechta savdo kanallarida faoliyat yuritish imkonini beradi. Xalqaro bozorlarga chiqish orqali kooperativlar 
eksport, mintaqaviy savdo hamda qayta ishlash sanoati bilan integratsiyalashgan savdo zanjirlarini 
shakllantiradi. Bu esa fermerlarning bozor risklarini kamaytiradi, chunki bir bozorda narxlar pasaygan taqdirda 
boshqa bozorlar orqali daromadni qoplash imkoniyati yuzaga keladi. Bozor diversifikatsiyasi, ayniqsa, iqlim va 
narx tebranishlariga sezgir bo‘lgan agrar sektor uchun strategik ahamiyatga ega.

Xalqaro bozorlarga kooperatsiya orqali chiqish fermerlar daromadlarining mavsumiy va tasodifiy 
o‘zgaruvchanligini kamaytiradi. Kooperativlar uzoq muddatli eksport shartnomalarini tuzish va oldindan 

kelishilgan narxlar asosida mahsulot yetkazib berish orqali fermerlar uchun barqaror pul oqimini ta’minlaydi. Bu 
holat individual fermerlarga xos bo‘lgan noaniqliklarni kamaytirib, ularning investitsiya kiritish, texnologiyalarni 
yangilash va ishlab chiqarishni kengaytirish imkoniyatlarini oshiradi. Natijada daromad barqarorligi qishloq 
xo‘jaligi tarmog‘ining umumiy moliyaviy barqarorligiga ijobiy ta’sir ko‘rsatadi.

Kooperativlar orqali eksport bozorlariga kirgan fermerlar xalqaro sifat, sanitariya va fitosanitariya 
standartlariga mos ishlab chiqarish tajribasini bosqichma-bosqich egallaydi. Sertifikatlash, sifat nazorati va 
hujjatlashtirish jarayonlari kooperativ doirasida markazlashgan holda tashkil etiladi. Bu esa fermerlarning bilim 
va ko‘nikmalarini oshirib, ularni global qiymat zanjirlarining faol ishtirokchisiga aylantiradi. Uzoq muddatda esa 
ushbu tajriba nafaqat eksport, balki ichki bozor uchun ham mahsulot sifati va raqobatbardoshligini oshirishga 
xizmat qiladi.

X U L O S A  V A  T A V S I YA L A R
Mazkur tadqiqot fermerlar kooperatsiyasining xalqaro bozorlarga chiqishdagi rolini nazariy va empirik 

jihatdan tahlil qilib, kooperatsiya fermer xo‘jaliklari uchun xalqaro savdo zanjirlariga integratsiyalashuvning 
asosiy institutsional mexanizmi ekanligini tasdiqladi. Olingan natijalar shuni ko‘rsatadiki, yuqori sifat talablari, 
sertifikatlash, logistika va marketing bilan bog‘liq muammolar individual fermerlarning xalqaro bozorlarga 
mustaqil ravishda chiqishini sezilarli darajada cheklaydi. Kooperatsiya ushbu to‘siqlarni jamoaviy harakatlar 
orqali yumshatib, fermerlarning savdolashuv kuchini oshiradi, tranzaksion xarajatlarni kamaytiradi hamda 
eksport faoliyatining barqarorligini ta’minlaydi.

Xalqaro bozorlarga chiqish natijasida olinadigan foyda jamoaviy xarakterga ega bo‘lsa-da, ushbu 
foydaga erishish uchun zarur bo‘lgan xarajatlar individual fermerlar zimmasiga tushadi. Tadqiqot natijalari 
kooperativlar doirasida aniq qoidalar, majburiyatlar va rag‘batlantirish mexanizmlari mavjud bo‘lmaganda “free 
rider” muammosi yuzaga kelishini ko‘rsatdi. Shu bois kooperativlarni samarali faoliyat yurituvchi institutlarga 
aylantirish ularning tashkiliy jihatidan ko‘ra, institutsional sifatini oshirish bilan bevosita bog‘liqdir.

Tadqiqot xulosalariga ko‘ra, fermerlarning xulq-atvori, xalqaro bozorlarning xususiyatlari, ishlab 
chiqaruvchilar demografiyasi hamda institutsional qo‘llab-quvvatlash omillari o‘zaro uzviy bog‘liq holda 
fermerlarning xalqaro bozorlarga chiqish imkoniyatlarini belgilaydi. Kooperatsiya ushbu omillarni birlashtiruvchi 
mexanizm bo‘lib, risklarni taqsimlash, bilim almashinuvi va ishonchni mustahkamlash orqali fermerlarning 
bozorga kirish ehtimolini oshiradi. Ayniqsa, resurslari cheklangan va uzoq hududlarda joylashgan fermerlar 
uchun kooperatsiya xalqaro bozorlarga chiqish imkonini beruvchi inklyuziv institut sifatida namoyon bo‘ladi.

Amaliy va siyosiy tavsiyalar quyidagilardan iborat. Birinchidan, fermerlar kooperatsiyalarini rivojlantirishda 
ularning sonini ko‘paytirishdan ko‘ra, institutsional sifatiga ustuvor ahamiyat qaratish lozim. Kooperativlar 
doirasida aniq a’zolik shartlari, majburiy sifat va hajm talablari hamda javobgarlik mexanizmlarining joriy etilishi 
“free rider” muammosini kamaytirib, eksport faoliyatining barqarorligini oshiradi. 

Ikkinchidan, faqat kooperativ a’zolari uchun mo‘ljallangan moliyaviy va nomoliyaviy rag‘batlantirish 
choralarini, jumladan sertifikatlash xarajatlarini subsidiyalash, texnologik va maslahat xizmatlari hamda eksport 
bonuslarini kengaytirish fermerlarning faol ishtirokini kuchaytiradi.

Uchinchidan, davlat siyosati kooperatsiyalar orqali bozor infratuzilmasiga jamoaviy kirishni ta’minlashga 
yo‘naltirilishi lozim. 

To‘rtinchidan, fermerlarning xulq-atvorini o‘zgartirishga qaratilgan trening va bilim almashinuvi dasturlarini 
kengaytirish zarur. Xalqaro standartlar, sertifikatlash va shartnomaviy munosabatlar bo‘yicha amaliy bilimlar 
fermerlarning eksport bozorlariga bo‘lgan ishonchini mustahkamlaydi.

Beshinchidan, demografik farqlarni inobatga olgan holda segmentatsiyalangan siyosiy yondashuvlarni 
ishlab chiqish maqsadga muvofiqdir. Yosh va ta’lim darajasi yuqori fermerlar uchun innovatsion hamda 
eksportga yo‘naltirilgan qo‘llab-quvvatlash mexanizmlari, resurslari cheklangan fermerlar uchun esa kredit 
liniyalarini kengaytirish va ishlab chiqarish resurslariga subsidiyalar ajratish ustuvor yo‘nalish bo‘lishi lozim. 
Nihoyat, O‘zbekistonning Jahon savdo tashkilotiga a’zo bo‘lish jarayoni doirasida fermerlar kooperatsiyasini 
xalqaro savdo qoidalariga moslashtirish strategik ahamiyat kasb etadi. Kooperativlarni xalqaro sertifikatlash 
va standartlarga mos faoliyat yuritishga tayyorlash O‘zbekiston fermerlarining global qiymat zanjirlaridagi 
ishtirokini kengaytirishga xizmat qiladi.

